
XODIMLAR MALAKASINI 
OSHIRISH — ZAMON TALABI

Narzullaev Oybek Narzullaevich
O‘zbekiston Respublikasi Bosh prokuraturasi huzuridagi 

Iqtisodiy jinoyatlarga qarshi kurashish departamenti qoshidagi 
Alkogol va tamaki bozorini tartibga solish inspeksiyasining

litsenziyalash bo‘limi yetakchi mutaxassisi.
E-mail: mroybek199219@gmail.com

Annotatsiya. Ushbu maqolada O‘zbekiston aksiyadorlik jamiyatlarida moliyaviy hisobotni xalqaro standartlar (IFRS) 
asosida yuritish jarayonining hozirgi holati, amalga oshirilayotgan islohotlar va mavjud muammolar tahlil qilingan. Tadqiqot 
davomida normativ hujjatlar tahlili, qiyosiy usul va tahlil usullaridan foydalanildi. Natijalar shundan dalolat beradiki, 
IFRSga bosqichma-bosqich o‘tish milliy hisob tizimining shaffofligini oshirish, xorijiy investorlar uchun ma’lumotlarni 
taqqoslanadigan shaklda taqdim etish imkonini bermoqda. Shu bilan birga, malaka, axborot tizimlari va metodologik 
ta’minot sohasida bir qator muammolar saqlanib qolmoqda.

Kalit soʻzlar: aksiyadorlik jamiyati, xalqaro moliyaviy hisobot standartlari, IFRS, moliyaviy shaffoflik, investitsiya muhiti.
Abstract. his article analyzes the current state of the process of maintaining financial reporting in Uzbek joint-stock 
companies based on international financial reporting standards (IFRS), the ongoing reforms and existing problems. The 
study used analysis of regulatory documents, comparative methods and analytical methods. The results indicate that 
the gradual transition to IFRS allows increasing the transparency of the national accounting system and providing data 
in a comparable form for foreign investors. At the same time, a number of problems remain in the field of qualifications, 
information systems and methodological support.

Key words: joint-stock company, international financial reporting standards, IFRS, financial transparency, investment 
climate.
Аннотация. В данной статье анализируется текущее состояние процесса ведения финансовой отчетности в 
узбекских акционерных обществах на основе международных стандартов финансовой отчетности (МСФО), 
проводимые реформы и существующие проблемы. В исследовании использовались анализ нормативных 
документов, сравнительные методы и аналитические методы. Результаты свидетельствуют о том, что постепенный 
переход на МСФО позволяет повысить прозрачность национальной системы бухгалтерского учета и предоставить 
данные в сопоставимом виде для иностранных инвесторов. В то же время сохраняется ряд проблем в области 
квалификации, информационных систем и методического обеспечения.

Ключевые слова: акционерное общество, международные стандарты финансовой отчетности, МСФО, финансовая 
прозрачность, инвестиционный климат.

K I R I S H
Xodimlarning malakasini oshirish, ayniqsa bugungi raqobatbardosh mehnat bozorida, nihoyatda muhim 

ahamiyat kasb etadi. Bu jarayon xodimning kasbiy rivojlanishini ta’minlab, tashkilot faoliyatining samaradorligini 
oshirishga xizmat qiladi. Malaka oshirish nafaqat xodimning professional o‘sishiga, balki mehnat bozoridagi 

raqobatni yengish, yangi lavozim va imkoniyatlarga erishish hamda ish unumdorligini yanada oshirishga keng 
yo‘l ochadi. Shu orqali xodimlar o‘z bilim va ko‘nikmalarini yangilab boradilar, o‘zlarini kasbiy rivojlanishga 
undaydilar va tashkilot uchun muhim bo‘lgan malakali, qadrlanadigan mutaxassislarga aylanadilar.

O‘zbekiston Respublikasi Prezidenti Shavkat Mirziyoyev Oliy Majlisga Murojaatnomasida quyidagilarni 
ta’kidlab o‘tgan:

“Bugun hayotning o‘zi bizdan professional, tezkor va samarali davlat xizmati tizimini shakllantirishni, 
yangicha fikrlaydigan, tashabbuskor va el- yurtga sadoqatli kadrlar uchun keng imkoniyatlar yaratishni talab 
etmoqda.”

O‘zbekiston Respublikasidagi bozor islohotlarining o‘ziga xos jihati shundaki, ularning barchasi inson 
taraqqiyotiga qaratilgan. Hozirgi sharoitda malaka oshirish tizimini takomillashtirish, malakali kadrlar 
tayyorlashning ko‘p bosqichli tizimini rivojlantirish hamda bu yo‘nalishda yangi konsepsiyalarni amaliyotga joriy 
etish iqtisodiyotda zarur siljishlarni amalga oshirishga xizmat qiladi. Bu jarayon, avvalo, inson omilining — 
asosiy ishlab chiqaruvchi kuch sifatida — iqtisodiyot va ijtimoiy sohalardagi o‘zgarishlarga doimiy moslashuvini 
ta’minlashga yordam beradi. Ayniqsa, ijtimoiy sohada olib borilayotgan islohotlarning natijalari bevosita malaka 
oshirish tizimida tayyorlanayotgan mutaxassis kadrlarning salohiyatiga bog‘liqdir.

Shu bois mamlakat iqtisodiy rivojlanishining muhim ko‘rsatkichlaridan biri — xodimlar malakasini oshirish 
tizimini tashkil etish va uni moliyaviy jihatdan qo‘llab-quvvatlash hisoblanadi.

Ko‘pgina davlatlarda malaka oshirishga yo‘naltirilayotgan mablag‘larning asosiy qismi davlat budjeti 
hisobidan moliyalashtiriladi. Shu bilan birga, budjetdan tashqari jamg‘armalar, korxona va tashkilotlarning 
o‘z mablag‘lari, shuningdek, xorijiy investitsiyalar hamda jismoniy shaxslarning homiylik mablag‘laridan ham 
samarali foydalaniladi.

O‘zbekiston Respublikasida malaka oshirish va qayta tayyorlash tizimini moliyalashtirishning quyidagi 
manbalari mavjud:

•	 davlat budjeti;
•	 buyurtmachilar bilan tuzilgan shartnomalar asosida tushadigan mablag‘lar;
•	 maslahat xizmatlari hamda ta’lim sohasiga oid boshqa faoliyat turlari evaziga shakllanadigan mablag‘lar;
•	 jamg‘armalar, yuridik va jismoniy shaxslarning homiylik yoki maqsadli hayriya mablag‘lari.
Davlat budjeti mamlakat iqtisodiy o‘sishiga hissa qo‘shuvchi eng muhim manbalardan biridir. U xodimlarning 

kasbiy malakasini oshirishni, o‘z sohasida yetuk mutaxassislar tayyorlashni va mehnat unumdorligini oshirishni 
ta’minlovchi asosiy moliyaviy resurs sifatida e’tirof etiladi.

Xodimlar malakasini oshirishni samarali tashkil etishda davlatning rolini belgilovchi ikkita asosiy omil mavjud. 
Birinchidan, bu — fuqarolarning umumiy ta’lim olish huquqini ta’minlash borasida davlatning mas’uliyatidir. 
Chunki jamiyat taraqqiyoti bevosita mamlakatning ta’lim salohiyati holatiga bog‘liq. Ikkinchidan esa, ushbu 
mas’uliyatni jamiyat bilan o‘zaro hamkorlikda taqsimlash zarurati bilan belgilanadi. Shu munosabat bilan davlat 
mehnat bozori ehtiyojlaridan kelib chiqib, yetuk mutaxassislarni tayyorlash jarayoniga resurslar yo‘naltirishda o‘z 
mas’uliyatini saqlagan holda, xodimlar malakasini oshirishni moliyalashtirish sohasida hamkorlik tamoyillarini 
kengaytirishga intiladi.

Jahon mamlakatlari ekspertlarining fikricha, xodimlar malakasini oshirish tizimini isloh qilishning 
muvaffaqiyati ushbu jarayonga ta’lim sohasi, davlat va biznes sektori kabi uch asosiy tomonning faol jalb etilishi 
hamda ularning o‘zaro hamkorlik darajasiga bog‘liqdir. Yuqori malakali mutaxassislar esa nafaqat ichki mehnat 
bozorida, balki xalqaro miqyosda ham mamlakatning raqobatbardoshligini va obro‘sini oshiruvchi muhim omil 
hisoblanadi. Shu sababli, bozor iqtisodiyoti sharoitida mehnat bozorida malakali kadrlar salohiyatidan oqilona 
va samarali foydalanish dolzarb ahamiyatga ega.

Raqobatbardosh kadrlar tayyorlashni moliyalashtirish va boshqarish tizimini xalqaro tajribalar asosida 
takomillashtirish lozim. Bunda, birinchidan, amaliyotda ta’lim, jumladan, xodimlar malakasini oshirishni 
moliyalashtirish mexanizmlarining samaradorligini oshirish uchun turli xil moliyaviy va tashkiliy sxemalardan 
foydalaniladi.

Ikkinchidan, malaka oshirishni moliyalashtirish tizimlarining xilma-xilligi kuzatiladi, ya’ni ularning barchasi 
yagona modelga kirmaydi, balki mamlakatning iqtisodiy sharoitlari va ta’lim tizimi xususiyatlariga qarab 
shakllanadi.

Uchinchidan, rivojlangan mamlakatlarda xodimlar malakasini oshirishni boshqarishning nomarkazlashgan 
(dezentralizatsiyalashgan) tizimlari ustunlik qiladi. Bu tizimlar milliy an’analar, siyosiy yondashuvlar va ijtimoiy-
iqtisodiy sharoitlarga ko‘ra farqlanadi. Ammo ularning umumiy jihati shundaki, malaka oshirishni boshqarishning 
turli darajalari o‘rtasida qarorlar qabul qilish vakolatlari oqilona taqsimlangan bo‘ladi. Ayrim mamlakatlarda 
bunday tizimlarda moliyalashtirish markazlashgan va nomarkazlashgan usullar uyg‘unlashtirilgan holda amalga 
oshiriladi.

To‘rtinchidan, malaka oshirishni nomarkazlashgan tarzda moliyalashtirishning turli tiplari va namunalari keng 
qo‘llaniladi. Faqat ayrim mamlakatlarda xodimlar malakasini oshirishni davlat budjeti hisobidan markazlashgan 
holda to‘liq moliyalashtirish amaliyoti saqlanib qolgan.

Beshinchidan, boshqaruv darajalari xodimlar malakasini oshirishni moliyalashtirishda o‘z vakolatlari 
va ta’lim sohasidagi javobgarligi darajasiga muvofiq tarzda ishtirok etadi. Xodimlar malakasini oshirishning 
markazlashgan boshqaruv tizimiga ega davlatlarda moliyalashtirishda markaziy hukumatning roli ustuvor 
hisoblanadi.

Xulosa qilib aytganda, rivojlangan mamlakatlarda malaka oshirish muassasalari va umuman ta’lim tizimini 
tashkil etish hamda uning barqaror va progressiv rivojlanishini belgilovchi eng muhim omillar quyidagilardan 
iborat:

•	 malaka oshirish markazlariga keng vakolatlar va erkinliklar berilgan bo‘lib, ta’lim tizimini boshqarish va 
moliyalashtirish jarayoni markazlashmagan shaklda tashkil etiladi;

•	 malaka oshirish markazlarini qo‘shimcha moliyalashtirish va jamoatchilik nazoratini ta’minlaydigan 
chuqur hamda tarmoqlangan sarmoya va vasiylik tizimi faoliyat yuritadi;

•	 malaka oshirish tizimini moliyalashtirishda takomillashtirilgan usullardan foydalaniladi, bunda o‘quv 
dasturlari, rejalashtirilgan o‘quvchilar soni va o‘qitish parametrlaridagi tafovutlar hisobga olinadi;

•	 har bir xarajat moddasiga asoslangan moliyaviy me’yorlar xodimlar malakasini oshirish uchun budjetdan 
mablag‘ ajratishning asosiy mezonini belgilaydi;

•	 bozorning o‘zgaruvchan sharoitlariga tez moslashishni, o‘quv markazlari homiylari va vasiylarini 
rag‘batlantirishni nazarda tutuvchi ijtimoiy-iqtisodiy munosabatlar shakllangan.

	 “Kadrlar tayyorlash milliy dasturi” ning izchil amalga oshirilishi natijasida O‘zbekistonda malakali kadrlar 
tayyorlash tizimi samarali faoliyat yuritmoqda hamda uzluksiz ta’limni rivojlantirish va moliyalashtirish doirasi 
kengayib bormoqda.

Xodimlarni qayta tayyorlash va ularning malakasini oshirishga turlicha yondashuvlar mavjud. Ularning 
xilma-xilligiga qaramay, mazkur jarayonni quyidagi to‘rt yo‘nalishda mujassamlashtirish mumkin:

1.	 Qayta tayyorlash va malaka oshirish ehtiyojini aniqlash va tashkil etish.
2.	 O‘quv dasturlarini ishlab chiqish va o‘quv jarayonini puxta rejalashtirish.
3.	 Shakl va uslublariga ko‘ra turli o‘quv dasturlarini yaratish.
4.	 Qayta tayyorlash va malaka oshirish natijalarini tahlil qilish hamda bu jarayonlardan xodimlarning 

kasbiy va xizmat o‘sishida samarali foydalanish.

M A V Z U G A  O I D  A D A B I Y O T L A R  S H A R H I
So‘nggi yillarda kadrlar salohiyatini oshirish, ularni qayta tayyorlash va kasbiy rivojlantirish masalalari 

mamlakatimiz ijtimoiy-iqtisodiy siyosatining muhim yo‘nalishlaridan biriga aylandi. Mavzuga oid adabiyotlarni 
tahlil qilish shuni ko‘rsatadiki, xodimlar malakasini oshirish jarayoni mehnat bozori talablariga mos ravishda 
tashkil etilishi, inson kapitalining raqobatbardoshligini ta’minlashda hal qiluvchi omil sifatida qaraladi.

O‘zbekiston Respublikasi Prezidenti Shavkat Mirziyoyevning 2023-yil 11-sentabrda qabul qilingan PF–158-
sonli1 “O‘zbekiston — 2030” strategiyasida inson kapitalini rivojlantirish, kadrlar malakasini oshirish tizimini 
modernizatsiya qilish, ta’lim va ishlab chiqarish integratsiyasini kuchaytirish ustuvor vazifa etib belgilangan. Shu 
bilan birga, “Kadrlar tayyorlash milliy dasturi” (1997-yil) ham mamlakatda uzluksiz ta’lim tizimini takomillashtirish, 
malaka oshirish va qayta tayyorlash mexanizmlarini joriy etish bo‘yicha konseptual asos bo‘lib xizmat qilmoqda.

Xalqaro miqyosda ham bu masalaga katta e’tibor qaratilgan. Masalan, J. Becker (2018) o‘zining “Human 
Capital: A Theoretical and Empirical Analysis” asarida inson kapitalining sifatini oshirish orqali iqtisodiy o‘sish 
sur’atlarini jadallashtirish mumkinligini asoslaydi. P. Drucker (2016) esa o‘z tadqiqotlarida bilim iqtisodiyotida 
muvaffaqiyatga erishish uchun doimiy o‘qish va kasbiy rivojlanish zarurligini ta’kidlaydi.

T. Gabrichidze (2020) va Z. Madjidova (2019) o‘z ilmiy ishlarida ta’lim tizimini iqtisodiy rivojlanishning muhim 
omili sifatida tahlil qilib, malaka oshirish jarayonlarini davlat, ta’lim muassasalari va biznes sektori o‘rtasidagi 
hamkorlik asosida tashkil etish samarali natija berishini ko‘rsatgan. Ularning fikricha, malaka oshirish tizimi 
faqat davlat siyosatining bir qismi emas, balki ijtimoiy barqarorlikni ta’minlovchi omildir.

Mahalliy tadqiqotchilar, jumladan A. Zokirov (2020) va M. Umarova (2021) O‘zbekiston sharoitida raqamli 
texnologiyalar, axborot tizimlari va innovatsion ta’lim metodlarini joriy etish orqali malaka oshirish tizimini samarali 
tashkil etish zarurligini ta’kidlaydilar. Ularning fikriga ko‘ra, raqamli iqtisodiyot sharoitida masofaviy ta’lim, onlayn 
treninglar va gibrid o‘qitish modellari xodimlarning zamonaviy bilim va ko‘nikmalarini shakllantirishda muhim rol 
o‘ynaydi.

Shuningdek, xalqaro tashkilotlar — UNESCO, ILO va World Bank hisobotlarida ham xodimlar malakasini 
oshirishning milliy iqtisodiyotlar raqobatbardoshligini oshirishdagi o‘rni alohida ta’kidlangan. Xususan, ILO 
(2022) ma’lumotlariga ko‘ra, doimiy o‘qitish va qayta tayyorlash dasturlarini joriy etgan davlatlarda mehnat 
unumdorligi o‘rtacha 15–20 foizga oshgan.

1	  Oʻzbekiston Respublikasi Prezidentining Farmoni, 11.09.2023 yildagi PF-158-son https://lex.uz/docs/-6600413 

Xulosa qilib aytganda, tahlil qilingan adabiyotlar shuni ko‘rsatadiki, kadrlar malakasini oshirish — bu nafaqat 
ta’lim tizimining muhim qismi, balki mamlakatning iqtisodiy barqarorligi va raqobatbardoshligini ta’minlovchi 
asosiy omildir. Zamonaviy yondashuvlarda malaka oshirish jarayonini davlat siyosati, nodavlat sektor va xalqaro 
tajriba bilan uyg‘unlashtirish eng samarali yo‘l sifatida e’tirof etiladi.

T A D Q I Q O T  M E T O D O L O G I YA S I 
Mazkur tadqiqotda xodimlar malakasini oshirish tizimini takomillashtirish, moliyalashtirish mexanizmlarini 

baholash hamda xalqaro tajribani O‘zbekiston sharoitiga moslashtirish maqsadida ilmiy tahlil, taqqoslash, 
iqtisodiy-statistik, tizimli yondashuv va empirik kuzatish usullaridan foydalanildi. Tadqiqot jarayonida Prezident 
farmonlari, “O‘zbekiston — 2030” strategiyasi, “Kadrlar tayyorlash milliy dasturi”, shuningdek ILO va World 
Bank ma’lumotlari tahlil qilindi. O‘zbekiston va rivojlangan davlatlar tajribasi solishtirilib, malaka oshirish 
tizimining samaradorligi, moliyalashtirish manbalari va boshqaruv mexanizmlari o‘rganildi hamda natijada 
tizimni modernizatsiya qilish va inson kapitalini rivojlantirishga qaratilgan ilmiy-amaliy takliflar ishlab chiqildi.

T A H L I L  V A  N A T I J A L A R
Amaliy tajriba shuni ko‘rsatadiki, samarali faoliyat yuritayotgan kompaniya va aksiyadorlik jamiyatlarida 

xodimlarni qayta tayyorlash hamda malakasini oshirish bo‘yicha tizimli ish olib borilganda, belgilangan 
maqsadlarga muvaffaqiyatli erishish mumkin. Buning uchun zarur o‘quv-uslubiy baza va moddiy-texnik negiz 
yaratilgan bo‘lishi muhim ahamiyatga ega.

Ko‘plab rivojlanayotgan mamlakatlarda malaka oshirishni moliyalashtirish tizimi bosqichma-bosqich 
mablag‘larni maqsadli taqsimlashdan to bevosita moliyalashtirish shakllariga o‘tmoqda. Bu jarayonda joriy 
xarajatlar uchun ajratiladigan mablag‘lar oldindan belgilangan mezonlar — masalan, xodimlar soni yoki o‘qitish 
sifati — asosida taqsimlanadi.

Jahonning ko‘plab mamlakatlarida malaka oshirish o‘quv markazlarini moliyalashtirish tizimi ularning 
o‘rtasida sog‘lom raqobatni kengaytirishga xizmat qilmoqda. “Pul o‘quvchini izlaydi” tamoyili amaliyotga joriy 
etilib, moliyalashtirish miqdori markazning o‘qitish sifati, o‘quvchi-xodimlarning o‘quv jarayonidan qoniqish 
darajasi va erishilgan natijalar asosida belgilanmoqda. Bu esa o‘quv markazi rahbariyati va pedagoglar jamoasi 
uchun kuchli rag‘batlantiruvchi omil bo‘lib xizmat qiladi.

Umuman olganda, xorijiy mamlakatlarda malaka oshirish institutlariga ajratilgan mablag‘larni ichki 
taqsimlash, pedagoglarni yollash, mehnatga haq to‘lash, o‘quv-uslubiy adabiyotlarni tanlashda yuqori darajada 
mustaqillik beriladi. Bunday yondashuv faqat yuqori natijalarga erishgan va barqaror rivojlanish ko‘rsatkichlariga 
ega markazlarga nisbatan qo‘llaniladi. Shu bilan birga, ta’lim sifatini oshirish, innovatsion o‘qitish usullarini joriy 
etish va xalqaro standartlarga moslashish orqali markazlarning faoliyati izchil qo‘llab-quvvatlanadi.

Xodimlar malakasini oshirish ta’lim tizimini rivojlantirish uchun yetarli miqdorda mablag‘ bilan ta’minlash 
chora-tadbirlari orasida malaka oshirish institutlarini davlat tomonidan moliyalashtirish samaradorligini oshirish, 
ularni har tomonlama modernizatsiya qilish hamda pullik malaka oshirish xizmatlari ulushini ko‘paytirishga 
alohida e’tibor qaratilmoqda.

Davlat tomonidan moliyalashtirish tizimi islohoti muvaffaqiyatli amalga oshirilgan bir qator mamlakatlarda 
malaka oshirish institutlariga mablag‘ ajratishda ilgari qo‘llanilgan an’anaviy usul — ya’ni o‘tgan yilgi xarajatlarni 
asos qilib olish tizimi — o‘rniga, har bir tinglovchi uchun tabaqalashtirilgan xarajat me’yorlarini belgilash 
amaliyotiga o‘tilgan. Bu jarayonda o‘qitish sohasi, o‘quv dasturining murakkabligi, ta’lim sifati va boshqa 
mezonlar ham inobatga olinadi. Ayrim davlatlarda ushbu yondashuv yangi qo‘shimcha ko‘rsatkichlar kiritilgan 
holda yanada takomillashtirilmoqda.

Shu bilan birga, malaka oshirish institutlarini davlat tomonidan moliyalashtirishda samaradorlikni baholash 
mezonlari kengaytirilib bormoqda. Endilikda faqat tinglovchilar soni emas, balki test sinovlarida yuqori 
natija ko‘rsatgan o‘quvchilarning salmog‘i ham hisobga olinadi. Shuningdek, institutlarning o‘z faoliyatini 
takomillashtirish, samaradorlikni oshirishga qaratilgan loyihalar ishlab chiqishi, innovatsion tashabbuslarni ilgari 
surishi va ularning amaliy jozibadorligi ham muhim omil sifatida e’tiborga olinadi.

Bundan tashqari, byudjet mablag‘larini ajratishda o‘quv dasturlarining murakkablik darajasi, ta’lim 
samaradorligi, professor-o‘qituvchilar malakasi, ilmiy darajaga ega mutaxassislar ulushi kabi mezonlar asosiy 
baholash mezonlaridan biri sifatida belgilanmoqda.

Xodimlar malakasini oshirish va ularni qayta tayyorlash tizimini samarali tashkil etish hamda rivojlantirish 
uchun quyidagi yo‘nalishlar muhim ahamiyat kasb etadi:

•	 malaka oshirish va qayta tayyorlash tizimida yangicha tarkib, zamonaviy mazmun hamda samarali 
boshqaruv tizimini shakllantirish;

•	 yuqori malakali iqtisodchi-o‘qituvchilarni tayyorlash va sohani malakali mutaxassislar bilan muntazam 
to‘ldirib borish;

•	 raqobatga asoslangan muhitda faoliyat yurituvchi, samarali ishlashni ta’minlovchi normativ-huquqiy 
bazani takomillashtirish;

•	 malaka oshirish va qayta tayyorlash ta’lim muassasalarini davlat attestatsiyasi hamda akkreditatsiyasidan 
o‘tkazish tizimini ishlab chiqish va amaliyotga joriy etish;

•	 ilg‘or o‘quv texnologiyalari, zamonaviy uskunalar hamda ilmiy yutuqlarga asoslangan amaliy o‘qitish 
jarayonlarini yaratish va joriy etish.

Shuni alohida ta’kidlash joizki, bugungi iqtisodiyotni modernizatsiya qilish sharoitida xodimlar malakasini 
oshirish tizimini takomillashtirish mamlakatning iqtisodiy salohiyatini yuksaltirish, kadrlar bilim va tajriba 
darajasini kengaytirish, hamda byudjet va byudjetdan tashqari moliyaviy resurslardan samarali foydalanish 
zaruratini belgilab bermoqda.

Xodimlar malakasini oshirish tizimi mamlakat taraqqiyotida ijtimoiy va iqtisodiy jihatdan muhim ahamiyat 
kasb etadi. Chunki davlatning iqtisodiy salohiyati va raqobatbardoshligi, avvalo, iqtisodchi kadrlarning bilim, 
malaka va tajriba darajasi bilan belgilanadi. Ana shu omillar natijasida mamlakatning xalqaro maydondagi 
iqtisodiy mavqei mustahkamlanadi, u rivojlangan davlatlar bilan teng raqobatlashish darajasiga yetadi. Shu 
sababli, xodimlar malakasini oshirish tizimini yanada rivojlantirish bugungi kunda dolzarb va ustuvor vazifalardan 
biri hisoblanadi.

Xodimlar malakasini oshirish tizimini yanada takomillashtirish bo‘yicha olib borilgan tadqiqotlar natijasida 
quyidagi ilmiy-amaliy xulosalarga kelindi:

1.	 Kasbiy yo‘naltirish va malaka oshirishning ahamiyati.
Malaka oshirish va kasbga yo‘naltirish jarayonlari xodimlar hamda yoshlarni turli kasb-hunarlar, korxona 

va tashkilotlarning faoliyat yo‘nalishlari, mehnat sharoitlari bilan tanishtirish orqali samarali amalga oshiriladi. 
Kasb tanlash va kasbiy yo‘naltirishning iqtisodiy samaradorligi kadrlar o‘rnini barqarorlashtirish, mehnat 
unumdorligini oshirish va kasbiy tayyorgarlikka sarflanadigan vaqtni qisqartirish kabi ko‘rsatkichlar orqali 
aniqlanadi. Tadqiqotlar shuni ko‘rsatadiki, kasbga yo‘naltirish tizimining puxta yo‘lga qo‘yilishi ishlab chiqarish 
samaradorligini oshirishda muhim omil hisoblanadi.

2.	 Korxona kadrlar siyosatining roli.
Korxona faoliyatini takomillashtirishda, xodimlarni tayyorlash va ularning malakasini oshirishda korxonada 

shakllangan kadrlar siyosati hal qiluvchi ahamiyatga ega. Kadrlar siyosati — bu xodimlar bilan ishlashning 
asosiy yo‘nalishlari, mazmuni, shakllari va usullarini belgilovchi ilmiy asoslangan strategik tizimdir. U mehnat 
resurslarini boshqarish jarayonida asosiy talablarga yo‘naltirilgan bo‘lib, korxonaning raqobatbardoshligini va 
barqaror rivojlanishini ta’minlaydi.

3.	 Rahbariyatning kadrlar zaxirasini shakllantirishdagi o‘rni.
Korxonaning yuqori bo‘g‘in rahbariyati kadrlar xizmatiga o‘rta va yuqori lavozimlar bo‘yicha ehtiyojlar 

to‘g‘risidagi axborotni yetkazib beradi. Bu ma’lumotlar asosida kadrlar zaxirasiga kiritilgan nomzodlarni 
tayyorlash muddati va rejalari ishlab chiqiladi. Mazkur jarayon inson resurslarini oqilona boshqarish va rahbarlik 
zaxirasini shakllantirishda muhim ahamiyat kasb etadi.

4.	 O‘quv jarayonini samarali tashkil etish.
Kadrlar malakasini oshirish va ularni qayta tayyorlash muassasalari o‘quv jarayonini maqsadli tashkil etib, 

ta’lim shakli, uslublari va texnologiyalarini to‘g‘ri tanlash orqali tinglovchilarga samarali o‘qish muhitini yaratadilar. 
Ushbu o‘quv dasturlari buyurtmachilar ehtiyojlarini va davlat ta’lim standartlarini hisobga olgan holda ishlab 
chiqiladi, tasdiqlanadi va amaliyotda qo‘llaniladi. Natijada, ta’lim sifati, o‘quvchilarning kasbiy tayyorgarligi va 
ish bozoriga moslashuvchanligi oshadi.

5.	 Inson omili — islohotlarning markazida.
Inson, uning har tomonlama rivojlanishi, farovonligi va ijtimoiy faolligini ta’minlash bugungi islohotlarning 

asosiy maqsadi va harakatlantiruvchi kuchidir. Shaxs manfaatlarini ro‘yobga chiqarish uchun samarali 
mexanizmlar yaratish, eskirgan ijtimoiy qarashlarni yangicha tafakkur bilan almashtirish — mamlakat 
taraqqiyotining poydevoridir.

6.	 Korxonalarda mustaqil kadrlar siyosatini yuritish.
Har bir korxona o‘z imkoniyatlaridan kelib chiqib, mustaqil kadrlar siyosatini ishlab chiqish va amalga 

oshirish huquqiga ega. Shu bilan birga, bu jarayon insonning huquq va manfaatlariga zid kelmasligi zarur. 
Chunki har qanday siyosat — iqtisodiy yoki ijtimoiy yo‘nalishdagi bo‘lishidan qat’i nazar — inson va jamiyat 
manfaatlariga xizmat qilishi kerak. Bunday yondashuv nafaqat korxonaning, balki butun iqtisodiyotning barqaror 
o‘sishiga zamin yaratadi.

X U L O S A  V A  T A K L I F L A R
Shunday qilib, maqolani yozish jarayonida o‘tkazilgan ilmiy tahlillar va umumlashtirilgan natijalar asosida 

quyidagi takliflarni ilgari surish mumkin. Kadrlar malakasini oshirish va ularni qayta tayyorlash tizimi faoliyatida 
yangicha tarkib, zamonaviy mazmun va samarali boshqaruv tizimini shakllantirish lozim. Bu orqali tizimning 
barqaror ishlashi, xodimlarning kasbiy salohiyatini oshirish va ishlab chiqarish samaradorligini ta’minlash 
mumkin. Shu bilan birga, kadrlar malakasini oshirish va qayta tayyorlash tizimida raqobatga asoslangan 
muhitni yaratish hamda samarali faoliyat yuritishni ta’minlovchi normativ-huquqiy bazani mukammallashtirish 
zarur. Bu, o‘z navbatida, malaka oshirish muassasalari faoliyatida shaffoflik va natijadorlikni oshirishga xizmat 
qiladi. Shuningdek, kadrlar malakasini oshirish va qayta tayyorlash ta’lim muassasalarini davlat attestatsiyasi 
hamda akkreditatsiyasidan o‘tkazish tizimini ishlab chiqish va amaliyotga joriy etish maqsadga muvofiqdir. Bu 
jarayon ta’lim sifatini nazorat qilish va uni doimiy takomillashtirish imkonini beradi. Iqtisodiyotning davlat va 
nodavlat sektorlaridagi tashkilot hamda muassasalar talab va ehtiyojlariga muvofiq, kadrlar va mutaxassislarni 
tezkor qayta tayyorlashni ta’minlovchi ta’lim muassasalarini tashkil etish va rivojlantirishni qo‘llab-quvvatlash 
ham muhim ahamiyat kasb etadi.

Iqtisodiyotning rivojlanishida ilg‘or xorijiy tajribadan foydalanish, xodimlarning chet mamlakatlarda o‘qish 
va malaka oshirishini tashkil etish hamda qo‘llab-quvvatlash lozim. Bugungi kunda axborot texnologiyalari 
jadal rivojlanib borayotgan sharoitda zamonaviy kommunikatsiya vositalaridan samarali foydalanish xodimlar 
ish unumdorligini oshirishning muhim omili sifatida qaraladi. Shu bilan birga, mijozlarga xizmat ko‘rsatish 
jarayonida talab darajasini o‘rganish, ijtimoiy so‘rovlar asosida iste’molchilar ehtiyojlarini aniqlash va bu asosda 
investitsiyalarni jalb etish tizimini yo‘lga qo‘yish lozim. Asosiy maqsad aholining manfaatlarini to‘liq qondirish va 
xizmat sifatini oshirishdan iborat.

Iqtisodiyotning real sektorlarini rivojlantirishda axborot texnologiyalarining o‘rnini aniqlash, ularni ishlab 
chiqarish jarayonlariga keng joriy etish va bu yo‘nalishda tadbirkorlik subyektlari ehtiyojlaridan kelib chiqib 
chora-tadbirlarni ishlab chiqish zarur. Korxonaning har bir bo‘limi faoliyatini tahlil qilib, past samaradorlikka 
ega yo‘nalishlarni aniqlash, sabablarini bartaraf etish va zarur hollarda xodimlarning malakasini oshirish yoki 
lavozimini o‘zgartirish orqali faoliyatni optimallashtirish lozim. Shuningdek, kadrlar malakasini oshirish va qayta 
tayyorlashning uzluksizligini ta’minlash maqsadida masofaviy o‘qitish shakllarini keng joriy etish zarur. Bu usul 
raqamli iqtisodiyot sharoitida ta’limning qulayligi va samaradorligini oshirishga xizmat qiladi.

	 O‘rta maxsus va oliy ta’lim muassasalari bilan tizimli aloqalar o‘rnatish, tajribali pedagoglarni korxona 
xodimlari malakasini oshirish jarayonlariga jalb etish ham zarurdir. Bunday hamkorlik nazariya va amaliyot 
o‘rtasidagi integratsiyani mustahkamlaydi hamda o‘quv jarayonining sifatini yaxshilaydi. Ushbu takliflarni 
amaliyotga joriy etish sanoat korxonalarida xodimlar malakasini oshirish tizimini yanada takomillashtirishga, ishlab 
chiqarish jarayonlarining raqobatbardoshligini oshirishga va mamlakat iqtisodiy salohiyatini mustahkamlashga 
xizmat qiladi, deb hisoblaymiz.

